
Annotatsiya. Mazkur maqolada O‘zbekiston Respublikasining “Shaxsga doir ma’lumotlar to‘g‘risida”gi 
Qonuni zamonaviy raqamli jamiyat sharoitida qiyosiy-huquqiy va tizimli yondashuv asosida tahlil qilingan. 
Tadqiqotda milliy qonunchilikning Yevropa Ittifoqi Umumiy ma’lumotlarni himoya qilish reglamenti (GDPR) 
bilan o‘xshash va farqli jihatlari yoritilib, amaldagi huquqiy normalarning shaxsga doir ma’lumotlarni himoya 
qilishdagi samaradorligi baholangan. Shuningdek, sun’iy intellekt, transchegaraviy ma’lumotlar almashinuvi, 
“unutilish huquqi”, ma’lumotlar sizib chiqishi haqida xabardor qilish hamda vakolatli organning mustaqilligi bilan 
bog‘liq masalalar tahlil qilinib, milliy qonunchilikni takomillashtirishga qaratilgan ilmiy taklif va tavsiyalar ishlab 
chiqilgan.

Kalit so‘zlar: shaxsga doir ma’lumotlar, sun’iy intellekt, unutilish huquqi, mustaqil organ, shaxsiy daxlsizlik 

ПРАВОВОЙ АНАЛИЗ ЗАКОНА РЕСПУБЛИКИ УЗБЕКИСТАН 
«О ПЕРСОНАЛЬНЫХ ДАННЫХ»

Раимов Элбек Баходир угли,
старший преподаватель кафедры юридических наук 

Аннотация. В настоящей статье на основе сравнительно-правового и системного подходов 
проанализирован Закон Республики Узбекистан «О персональных данных» в условиях современного 
цифрового общества. В исследовании раскрыты сходства и различия между национальным 
законодательством и Общим регламентом Европейского союза по защите данных (GDPR), а также 
оценена эффективность действующих правовых норм в сфере защиты персональных данных. Кроме 
того, проанализированы вопросы, связанные с искусственным интеллектом, трансграничным обменом 

данными, «правом на забвение», уведомлением об утечках данных и независимостью уполномоченного 
органа, и разработаны научные предложения и рекомендации, направленные на совершенствование 
национального законодательства.

Ключевые слова: персональные данные, искусственный интеллект, право на забвение, независимый 
орган, неприкосновенность частной жизни

LEGAL ANALYSIS OF THE LAW OF THE REPUBLIC OF UZBEKISTAN “ON PERSONAL DATA”

Raimov Elbek Bahodir ugli,  
Senior Lecturer of the Department of Legal Sciences, 

National University of Uzbekistan
named after Mirzo Ulugbek 

Abdumuminova Salomat Otabekovna, 
Student at the Faculty of Social Sciences,

Abstract. This article analyzes the Law of the Republic of Uzbekistan “On Personal Data” based on a 
comparative-legal and systematic approach in the context of a modern digital society. The study highlights 
the similarities and differences between national legislation and the European Union General Data Protection 
Regulation (GDPR), and assesses the effectiveness of current legal norms in protecting personal data. Additionally, 
issues related to artificial intelligence, cross-border data exchange, the “right to be forgotten,” data leak 
notification, and the independence of the competent authority were analyzed, and scientific proposals and 
recommendations aimed at improving national legislation were developed.

Keywords: personal data, artificial intelligence, right to be forgotten, independent authority, privacy 

Kirish 
Zamonaviy sharoitda axborot-kommunikatsi-

ya texnologiyalarining jadal rivojlanishi shaxsga 
doir maʼlumotlarni toʻplash, saqlash va qayta 
ishlash miqyosining keskin kengayishiga olib kel-
moqda. “Oʻzbekiston – 2030” strategiyasi hamda 
“Raqamli Oʻzbekiston – 2030” dasturi doirasida 
davlat boshqaruvi, bank-moliya, sogʻliqni saqlash 
va taʼlim sohalarining raqamlashtirilishi fuqa-
rolarning shaxsiy daxlsizlik huquqini taʼminlash 
masalasini ustuvor vazifaga aylantirmoqda. Shu 
bilan birga, maʼlumotlardan ruxsatsiz foydala-
nish, ularning sizib chiqishi va axborot xavfsiz-
ligiga tahdidlarning ortib borishi shaxsga doir 
maʼlumotlarni huquqiy muhofaza qilish mexa-
nizmlarini takomillashtirishni talab etmoqda.

Shunday vaziyatda Yevropa Ittifoqining 
2016-yil 27-apreldagi 2016/679-sonli Umumiy 
maʼlumotlarni himoya qilish reglamenti (GDPR) 
shaxsiy maʼlumotlar muhofazasi boʻyicha eng 
ilgʻor xalqaro andoza (benchmark) sifatida 
namoyon boʻlmoqda. Oʻzbekiston Respublika-
sining 2019-yilda qabul qilingan “Shaxsga doir 
maʼlumotlar toʻgʻrisida”gi Qonuni milliy huquqiy 

bazaning asosini tashkil etsa-da, sunʼiy intellekt 
texnologiyalari, katta maʼlumotlar (Big Data) 
tahlili va profil yaratish jarayonlarining rivojla-
nishi amaldagi qonunchilikni xalqaro standartlar 
asosida qayta koʻrib chiqish va qiyosiy-huquqiy 
tahlil etish ehtiyojini yuzaga keltirmoqda.

Tadqiqotning maqsadi Oʻzbekiston Respubli-
kasining “Shaxsga doir maʼlumotlar toʻgʻrisida”gi 
Qonuni normativ-huquqiy asoslarini GDPR 
standartlari bilan qiyosiy-huquqiy tahlil qilish or-
qali milliy qonunchilikdagi huquqiy boʻshliqlarni 
aniqlash hamda ularni takomillashtirish boʻyicha 
ilmiy asoslangan taklif va tavsiyalar ishlab chi-
qishdan iborat.

Tadqiqotning ilmiy muammosi va yangiligi. 
Tadqiqotning ilmiy muammosi raqamli texnologi-
ya (sunʼiy intellekt, transchegaraviy maʼlumotlar 
uzatish)larning zamonaviy rivojlanish darajasi 
hamda amaldagi milliy qonunchilikdagi huquqiy 
muhofaza darajasi oʻrtasidagi mutanosiblikning 
yetarli emasligida namoyon boʻladi. Tadqiqotning 
ilmiy yangiligi shundan iboratki, unda GDPR 
tajribasi asosida milliy qonunchilikka “unutilish 
huquqi” (right to be forgotten), maʼlumotlar daxl-

sizligini koʻzda tutuvchi loyihalash tamoyillari 
hamda subyektning avtomatlashtirilgan qaror qa-
bul qilish jarayonlariga eʼtiroz bildirish huquqini 
implementatsiya qilishning huquqiy mexanizmla-
ri kompleks tarzda asoslab beriladi.

Tadqiqot metodlari. Qoʻyilgan vazifalarni hal 
etish uchun quyidagi metodlar va ularning tadqi-
qot yoʻnalishidagi oʻrni belgilab olindi. 

1.	 Formal-yuridik metod. “Shaxsga doir 
maʼlumotlar toʻgʻrisida”gi Qonun va sohaga oid 
normativ-huquqiy hujjatlar moddalarining man-
tiqiy hamda huquqiy mazmunini aniqlash uchun 
qoʻllandi;

2.	 Qiyosiy-huquqiy metod. Milliy qonunchilik 
normalarini Yevropa Ittifoqining GDPR reglamen-
ti standartlari bilan qiyoslash va ilmiy asoslangan 
farqlarni aniqlash maqsadi uchun xizmat qildi;

3.	 Tizimli tahlil metodi. Shaxsga doir maʼlu-
motlarni muhofaza qilish tizimini yaxlit soha 
sifatida, uning tarkibiy unsurlari hamda davlat 
organlarining vakolatlari kesimida oʻrganish im-
konini berdi;

4.	 Induksiya va deduksiya metodlari. Alohida 
maʼlumotlar sizib chiqishi holatlaridan umumiy 
huquqiy muammolarni aniqlash hamda umumna-
zariy tamoyillardan konkret huquqiy normalarga 
oʻtish mantiqini taʼminladi;

5.	 Huquqiy modellashtirish metodi. Oʻrga-
nilgan xalqaro tajriba va tahlillar asosida milliy 
qonunchilikka kiritilishi taklif etilayotgan yangi 
normativ modellar hamda oʻzgartishlar loyihasini 
ishlab chiqishda foydalanildi. 

Asosiy qism 
Shaxsga doir maʼlumotlarni muhofaza qilish 

institutining nazariy-huquqiy asoslari hamda 
raqamli makonda shaxsiy daxlsizlikni taʼminlash 
masalalari jahon va milliy huquqshunoslik fanida 
keng tadqiq etilgan. Amerikalik huquqshunos 
olim A.  Vestin oʻzining “Privacy and Freedom” 
nomli konseptual tadqiqotida maxfiylik huquqini 
shaxsning oʻzi toʻgʻrisidagi axborotni qachon, 
qanday va qaysi hajmda boshqalarga oshkor qi-
lishni mustaqil belgilash imkoniyati (informatio-
nal self-determination) tamoyili sifatida taʼriflaydi 
(Westin, 1967).

Zamonaviy raqamli jamiyat sharoitida ushbu 
yondashuv yanada chuqurlashtirildi. S.  Zuboff 
(2019) oʻzining “The Age of Surveillance Capita-
lism” (2019) monografiyasida yirik transmilliy 
raqamli platformalar tomonidan foydalanuvchi-

larning shaxsiy maʼlumotlarini tijoriy maqsad-
larda va ularning harakatlarini bashorat qilish 
uchun tajovuzkorona toʻplanishini “kuzatuv kapi-
talizmi” sifatida baholaydi. B. Shnayer (2015) esa 
maʼlumotlarni toʻplash va tahlil qilish texnologi-
yalarining davlat hamda korporatsiyalar qoʻlida 
markazlashishi insonning konstitutsiyaviy erkin-
liklariga jiddiy xavf tugʻdirayotganini koʻrsatadi.

Oʻzbekiston huquqshunoslik maktabida ra-
qamli makonni huquqiy tartibga solish va axborot 
xavfsizligi masalalari akademiklar S.S. Gulyamov 
va A.X. Saidovlarning (2020) ilmiy ishlarida atrof-
licha tahlil qilingan. Mualliflarning taʼkidlashicha, 
raqamli iqtisodiyot sharoitida milliy qonunchi-
likni xalqaro standartlarga, xususan BMT va 
Yevropa Ittifoqining kiberhudud hamda axborot 
xavfsizligiga doir mezonlariga integratsiya qilish 
mamlakatning xalqaro huquqiy nufuzi hamda ra-
qobatbardoshligini taʼminlashning bosh omilidir.

GDPRning amaliy qoʻllanilishi va uning 
institutlari P. Foygt hamda A.  von dem Busshe 
(2017) tarafidan tadqiq etilgan boʻlib, olimlar 
maʼlumotlar operatorlarining majburiyatlari 
va yuqori xavfga ega boʻlgan maxsus toifadagi 
maʼlumotlarga ishlov berishning oʻziga xos me-
xanizmlarini yoritib berishgan. Biroq amaldagi 
milliy qonunchilikni ushbu Reglament normalari 
bilan moddama-modda qiyoslaydigan kompleks 
ilmiy-amaliy tadqiqotlar hanuz yetarli darajada 
emas.

Shaxsga doir maʼlumotlarni huquqiy muhofa-
za qilish institutining doktrinal mohiyati konsti-
tutsiyaviy huquq, fuqarolik huquqi va axborot hu-
quqining tutashuv nuqtasida joylashgan. Ushbu 
institut shunchaki axborot almashinuvini texnik 
tartibga solish vositasi emas, balki shaxsning 
daxlsizligi, uning shaxsiy va oilaviy siri, shuning-
dek, shaʼni va qadr-qimmatini himoya qiluvchi 
fundamental huquqiy kafolatdir.

Doktrinal nuqtayi nazardan shaxsga doir 
maʼlumotlarga boʻlgan huquqiy rejim ikki asosiy 
konseptual modelga tayanadi: Birinchisi, mulk-
chilik yondashuvi (proprietary approach) shaxsga 
doir maʼlumotlarni moddiy boʻlmagan neʼmat 
va tijorat muomalasi obyekti sifatida qarash 
hisoblanib, bunda shaxs oʻz maʼlumotlaridan 
foydalanish huquqini shartnoma asosida bosh-
qalarga oʻtkazadi. Ikkinchisi esa inson huquqlari 
yondashuvi (human rights approach) – shaxsga 
doir maʼlumotlarni shaxsiy daxlsizlikning ajral-

mas qismi va insonning ajralmas huquqi sifatida 
eʼtirof etish. Yevropa huquqiy makoni (jumladan, 
GDPR)da hamda Oʻzbekiston Respublikasi Kons-
titutsiyasining 31-moddasida aynan inson huquq-
lari konsepsiyasi ustuvor hisoblanadi.

Raqamlashtirish sharoitida subyekt va opera-
tor oʻrtasidagi tengsizlik ortib boradi: operatorlar 
katta resurslar va texnologiyalarga ega boʻlgan 
holda subyektlar koʻpincha oʻz maʼlumotlar 
ustidan nazoratni yoʻqotadilar. Shunga koʻra, 
zamonaviy doktrina huquqiy tartibga solishda 
operatorlarga shaffoflik (transparency), javob-
garlik (accountability) va maʼlumotlarni minimal 
darajada toʻplash (data minimisation) majburiyat-
larini yuklashni talab etadi.

Normativ-huquqiy tanqid va GDPR bilan qiyo-
siy tahlil. Oʻzbekiston Respublikasining “Shaxsga 
doir maʼlumotlar toʻgʻrisida”gi OʻRQ–547-sonli 
Qonuni (keyingi oʻrinlarda qonun) 7 bob va 36 
moddadan iborat boʻlib, shaxsga doir maʼlumotlar 
sohasidagi munosabatlarni tartibga soladi (Re-
public of Uzbekistan, 2019). GDPR normalari va 
ilgʻor tajriba bilan moddama-modda qiyosiy tahlil 
qilish bir qator huquqiy boʻshliqlarni koʻrsatadi. 

“Shaxsga doir maʼlumot” tushunchasining 
raqamli koʻrsatkichlari (qonunning 4-moddasi va 
GDPRning 4-moddasi). Qonunning 4-moddasida 
shaxsga doir maʼlumotlar “muayyan jismoniy 
shaxsga taalluqli boʻlgan yoki uni identifikatsiya 
qilish imkonini beradigan, elektron, qogʻoz yoki 
boshqa moddiy jismda qayd etilgan axborot” 
sifatida belgilangan. Ushbu taʼrif axborotning 
moddiy va anʼanaviy shakllariga koʻproq urgʻu 
beradi hamda onlayn identifikatorlarni qamrab 
olmaydi. GDPRning 4-moddasi 1-bandida iden-
tifikatsiyalash vositalari sifatida IP-manzillar, 
cookie-fayllar, geolokatsiya maʼlumotlari, RFID-
teglari va boshqa raqamli izlar (online identifi-
ers) aniq koʻrsatilgan (European Union, 2016). 
Milliy qonunchilikda raqamli identifikatorlarning 
taʼriflanmagani tarmoqdagi noqonuniy harakat 
va anonim kuzatuvlarni huquqiy jihatdan malaka-
lashda qiyinchilik tugʻdirmoqda.

Nazorat qiluvchi organning institutsional mus-
taqilligi (qonunning 6–8-moddalari va GDPRning 
51–52-moddalari). Qonunning 6–8-moddalariga 
muvofiq, sohadagi maxsus vakolatli davlat organi 
Oʻzbekiston Respublikasi Vazirlar Mahkamasi 
huzuridagi Personallashtirish agentligi (sobiq 
Davlat personallashtirish markazi) hisoblanadi. 

Vakolatli organ esa bevosita ijro etuvchi hokimi-
yat tuzilmasiga kiradi. Bu holat davlat organlari-
ning oʻzi maʼlumotlar operatori sifatida ishtirok 
etadigan nizolarda yoki maʼlumotlar sizib chiqishi 
holatlarida nazorat organining xolisligi va mus-
taqilligiga nisbatan manfaatlar toʻqnashuvini 
keltirib chiqarishi mumkin. GDPRning 51, 
52-moddalariga koʻra, nazorat organi (supervi-
sory authority) toʻliq institutsional, moliyaviy va 
funksional mustaqillikka ega boʻlishi hamda har 
qanday davlat organi va ijro etuvchi hokimiyat-
dan ayri holda, faqat qonunga boʻysunishi shart. 

Maxsus toifadagi maʼlumotlarga ishlov be-
rish va rozilik instituti (qonunning 21-moddasi 
vs GDPRning 9-moddasi). Milliy qonunchilikda 
odatiy shaxsga doir maʼlumotlar bilan oʻta nozik 
(sensitive data – konfessiyaviy, etnik, biometrik, 
genetik, salomatlikka oid) maʼlumotlarga ishlov 
berish boʻyicha rozilik olish mezonlari yetarlicha 
differensiatsiya qilinmagan. Amaliyotda koʻpincha 
ommaviy ofertaga standart “roziman” belgisi (pre-
ticked box) qoʻyilishi orqali oʻta nozik maʼlumotlar 
ham yigʻib olinmoqda. GDPRning 9-moddasi 
maxsus toifadagi maʼlumotlarga ishlov berishni 
umuman taqiqlaydi va faqat qatʼiy belgilangan 
istisnolar hamda subyektning “aniq ifodalangan 
roziligi” (explicit consent) mavjud boʻlgandagina 
ruxsat beradi. Bunda sukut saqlash yoki oldindan 
belgilangan belgilar huquqiy kuchga ega emas. 

Transchegaraviy uzatish mexanizmlari (qo-
nunning 15-moddasi vs GDPRning 44–49-mod-
dalari). Qonunning 15-moddasiga koʻra, maʼlu-
motlarni mamlakat tashqarisiga uzatish sub-
yektlar huquqlarining tegishli darajada himoya 
qilinishi taʼminlangan chet davlatlar hududiga 
amalga oshiriladi. Qonunda xorijiy davlatlarda hi-
moya darajasini baholash mezonlari, baholashga 
masʼul organ hamda huquqiy jihatdan tan olingan 
“xavfsiz davlatlar” rasmiy roʻyxatini yuritish tarti-
bi nazarda tutilmagan. GDPR 44–49-moddalarida 
ushbu boʻshliq uch bosqichli mexanizm orqali hal 
etilgan:

1)	 Yevropa Komissiyasining Adekvatlik qaro-
ri (Adequacy decision);

2)	 standart shartnomaviy bandlar (Standard 
Contractual Clauses - SCC);

3)	 majburiy korporativ qoidalar (Binding Cor-
porate Rules - BCR).

Oʻzbekiston Respublikasining “Shaxsga doir 
maʼlumotlar toʻgʻrisida”gi OʻRQ–547-son Qonu-

nini Yevropa Ittifoqining Umumiy maʼlumotlarni 
himoya qilish reglamenti (GDPR) normalari bilan 
qiyosiy-huquqiy hamda doktrinal tahlil qilish 
natijasida milliy qonunchilikning tuzilmaviy va 
normativ-huquqiy jihatdan xalqaro standart-
larga moslashish darajasi yuqori ekanligi, lekin 
shu bilan birga zamonaviy raqamli tahdidlar va 
texnologiyalar rivojiga nisbatan bir qator jiddiy 
meʼyoriy boʻshliqlar saqlanib qolayotgani aniq-
landi. Tadqiqot natijalaridan kelib chiqqan holda, 
milliy qonunchilikni modernizatsiya qilish hamda 
fuqarolarning axborot-huquqiy xavfsizligini 
taʼminlash maqsadida (qonunchilikka kiritilishi 
taklif etilayotgan yechimlar) sifatida quyidagi 
aniq normativ-amaliy taklif va tavsiyalar ilgari 
suriladi. 

1. Vakolatli organning institutsional va funk-
sional mustaqilligini taʼminlash. Mavjud boʻshliq: 
vakolatli organ (Personallashtirish agentligi) ijro 
etuvchi hokimiyat (Vazirlar Mahkamasi) tuzilma-
sida boʻlib, davlat organlari operator sifatida ish-
tirok etadigan nizolarda manfaatlar toʻqnashuvi 
xavfini yuzaga keltiradi. Normativ yechim: qo-
nunning 8-moddasiga oʻzgartish va qoʻshimchalar 
kiritish orqali shaxsga doir maʼlumotlarni himoya 
qilish boʻyicha mustaqil Davlat komissiyasi (yoki 
ombudsman instituti) tashkil etilishi. Ushbu 
organga ijro hokimiyatidan xoli ravishda Oliy 
Majlis oldida hisobdor boʻlgan hamda byudjetdan 
mustaqil moliyalashtiriladigan kollegial nazorat 
organi maqomi berilishi.

2. Rozilik institutsiyasini darajalashtirish va 
maxsus toifadagi maʼlumotlar muhofazasi. Mav-
jud boʻshliq: standart maʼlumotlar va oʻta nozik 
(sensitive data – biometrik, genetik, salomatlik, 
eʼtiqod) maʼlumotlar uchun rozilik olish tartibi 
qonunda aniq chegaralanmagan. Normativ ye-
chim: Qonunning 21-moddasiga alohida norma 
kiritilib, maxsus toifadagi maʼlumotlarga ishlov 
berishda “aniq ifodalangan va alohida rasmiy-
lashtirilgan rozilik” (explicit consent) talabi bel-
gilanishi. Bunda ofertadagi oldindan belgilangan 
kataklar (pre-ticked boxes) yoki foalliksiz sukut 
saqlash huquqiy kuchga ega emas.

3. Maʼlumotlar xavfsizligi buzilganligi (Data 
Breach) haqida majburiy xabardor qilish me-
xanizmi. Mavjud boʻshliq: operatorlar tizim 
buzilgani va shaxsiy maʼlumotlar sizib chiqqani 
toʻgʻrisida nazorat organini yoki fuqaroni xa-
bardor qilish majburiyatiga ega emas. Normativ 

yechim: qonunni alohida modda bilan toʻldirib, 
operator uchun shaxsga doir maʼlumotlar 
xavfsizligi buzilgan holat aniqlangan vaqtdan 
boshlab kechiktirmay 72 soat ichida vakolatli 
organga va maʼlumotlar subyektiga rasmiy bildi-
rishnoma (notification) yuborish majburiyatini 
yuklash. 

4. Sunʼiy intellekt va avtomatlashtirilgan qa-
rorlarga eʼtiroz bildirish hamda “unutilish” huquqi. 
Mavjud boʻshliq: inson aralashuvisiz algoritmik 
tahlil yoki sunʼiy intellekt orqali chiqarilgan qa-
rorlarga fuqaroning eʼtiroz bildirish huquqi ham-
da raqamli izlarni butunlay oʻchirish tartibi qo-
nunda yoʻq. Normativ yechim: qonunga 91-modda 
sifatida subyektning “avtomatlashtirilgan qaror 
qabul qilish va profil yaratishga eʼtiroz bildirish 
huquqi” hamda “unutilish” huquqi normativ 
tarzda muhrlanishi. Subyekt faqat algoritm yor-
damida uning huquqlariga daxl qiluvchi qarorlar 
chiqarilganda, inson (mutaxassis) aralashuvini 
hamda qarorni qayta koʻrib chiqishni talab qilish 
huquqiga ega boʻlishi lozim.

5. Transchegaraviy maʼlumotlar uzatishning 
ochiq va shaffof huquqiy mexanizmi. Mavjud 
boʻshliq: qonunning 15-moddasida koʻrsatilgan 
“bir xilda himoya qilinishi taʼminlangan chet 
davlatlar”ni baholash mezonlari hamda bunday 
davlatlarning rasmiy reyestri mavjud emas. 
Normativ yechim: qonunning 15-moddasiga 
qoʻshimcha kiritilib, vakolatli organ zimmasiga 
“Adekvatlik mezonlari boʻyicha xavfsiz davlatlar 
tizimini (roʻyxatini)” shakllantirish va eʼlon qilish 
majburiyati yuklatilishi. Roʻyxatda boʻlmagan 
davlatlarga maʼlumot uzatishda esa GDPR tajriba-
si asosida Standart shartnomaviy bandlar (SCC) 
hamda Majburiy korporativ qoidalar (BCR)dan 
foydalanish tartibini qonuniylashtirish maqsadga 
muvofiq.

6. Maʼmuriy javobgarlik sanksiyalarining 
mutanosibligi va preventive (ogohlantiruv-
chi) taʼsirini oshirish. Mavjud boʻshliq: MJtK 
46²-moddasidagi jarima miqdorlari statik (BHM 
baravarida) boʻlib, yirik transmilliy va mahalliy 
AT-kompaniyalar hamda banklar uchun yetarli 
darajada ogohlantiruvchi kuchga ega emas (Re-
public of Uzbekistan, 1994). Normativ yechim: 
Maʼmuriy javobgarlik toʻgʻrisidagi kodeksning 
46²-moddasiga va tegishli sohaga oid qonunchi-
likka oʻzgartish kiritilib, maʼlumotlar xavfsizligini 
taʼminlamaganlik va qoʻpol qonunbuzarliklar 

uchun jarimalarni kompaniyalarning yillik 
umumiy aylanmasiga nisbatan foiz hisobida (ma-
salan, global yoki mahalliy aylanmaning 1 %idan  
3 %igacha) belgilash mexanizmini joriy etish. 

Xulosa
Taqdim etilgan takliflarning milliy qonun-

chilikka va amaliyotga bosqichma-bosqich 
implementatsiya qilinishi Oʻzbekiston Respub-

likasining shaxsga doir maʼlumotlarni muhofaza 
qilish tizimini Yevropa va jahon standartlari 
darajasiga olib chiqish imkonini beradi. Bu 
nafaqat fuqarolarning shaffof va xavfsiz raqamli 
muhitda yashash huquqini kafolatlaydi, balki 
transchegaraviy elektron tijorat hamda inves-
titsiyalar uchun mustahkam huquqiy zamin 
yaratadi.

